
Анатацыя. На прыкладзе працы над навуковымі рэканструкцыямі 
лакальных варыянтаў беларускага народнага касцюма паказана цесная 

study and presentation of intangible heritage is important for the 
preservation and development of traditional Belarusian culture. 

Адной з асноўных рыс традыцыйнай народнай культуры з’яўляецца 

сінкрэтычная цэласнасць, цесная ўзаемасувязь і ўзаемазалежнасць яе 
элементаў. Пры патрыярхальным укладзе жыцця матэрыяльная і 
нематэрыяльная сферы народнага побыту былі непадзельнымі. Уся 
важная інфармацыя, у тым ліку неабходныя веды і навыкі, звязаныя з 
матэрыяльнай культурай: парады ў галінах гаспадаркі і хатніх 
рамёстваў, прыёмы вырабу і аздаблення розных рэчаў, спосабы іх 
выкарыстання, а таксама разнастайныя віды фальклорнай творчасці – 
тое, што мы адносім да нематэрыяльнай спадчыны, – перадавалася з 
пакалення ў пакаленне ў вуснай форме ў працэсе непасрэднага кантакту 
падчас сумеснай працы, сямейных звычаяў, правядзення абрадаў. Такая 
інфармацыя існавала разам з яе носьбітамі, але не зафіксаваная пры іх 
жыцці з цягам часу страчвалася. У выніку нават ацалелыя матэрыяль-
ныя артэфакты не ў стане даць нам усю паўнату ведаў пра іх бытаванне 
ў культурным асяроддзі, пакуль не адноўлены іх нематэрыяльныя 
складнікі. Гэта цалкам адносіцца да традыцыйнага беларускага касцю-
ма, асабліва жаночага, які ў параўнанні з мужчынскім быў больш 
складаным і дэкаратыўным, а кожная яго частка, акрамя практычнага 
прызначэння, надзялялася і іншымі функцыямі, звязанымі з міфічнымі 
народнымі ўяўленнямі аб жыцці чалавека і яго сувязямі з навакольным 
асяроддзем. У касцюме замужніх жанчын асаблівая ўвага надавалася 
галаўному ўбору, які абавязкова павінен быў хаваць пад сабой усе 
валасы. 

У канцы ХІХ – пачатку ХХ ст. касцюмныя комплексы замужніх 
беларускіх жанчын завяршалі шматслаёвыя галаўныя ўборы, якія звы-
чайна складаліся з прылады для стварэння прычоскі (часцей за ўсё 
валасы навівалі на абручык, зроблены з пасмы лёну і абгорнуты 
палатном), чапца, сплеценага з нітак або пашытага з тканіны, часам 
дадатковага цвёрдага каркаса, які надаваў пэўную форму галаўному 
ўбору, і доўгага палатнянага павівала ручніковага тыпу, якое на тэры-
торыі Беларусі мела розныя лакальныя назвы: плат, намёт, на́мэтка, 
намётка, наме́тка, сарпа́нак і інш. Памеры, якасць палатна, характар 
аздаблення і разнастайныя спосабы нашэння гэтай часткі галаўнога 
ўбору надавалі мастацка-пластычную выразнасць і непаўторныя мясцо-
выя рысы ўсяму касцюму жанчын. Жаночыя галаўныя ўборы ручні-
ковага тыпу даследчыкі лічаць агульнаславянскімі [9, с. 318]. Яны 
вядомы са старажытных часоў. У падобных галаўных уборах паказана 
жаночая частка сям’і князя Яраслава Мудрага на фрэсцы Сафійскага 
сабора ў Кіеве (ХІ ст.) [14, укл., іл. 3]. У такім жа галаўным уборы 

адлюстравана княгіня Кілікія – жонка вялікага князя Святаслава 
Яраславіча на мініяцюры «Ізборніка Святаслава» (1073) [14, с. 165, 
каляров. укл., іл. 1]. Аб тым, што ў гэты ж перыяд ручніковыя галаўныя 
ўборы насілі жанчыны на тэрыторыі Беларусі, сведчыць археалагічны 
матэрыял – знойдзеныя ў пахаваннях фрагменты льняных тканін і 
шпількі, размешчаныя каля скроневых і патылічных касцей чэрапа [8, с. 16]. 

На мініяцюрах Радзівілаўскага летапісу ХV ст. можна ўбачыць паві-
тую такім галаўным уборам вялікую княгіню Вольгу [14, с. 165, укл., 
іл. 1]. Падобны наметцы галаўны ўбор сустракаецца на гістарычных 
партрэтах ХVІ ст.: партрэт каралевы Барбары Радзівіл, жонкі Жыгі-
монта Аўгуста; партрэт Кацярыны Алелькавіч (Тэнчынская) [15, с. 137], 
а таксама на беларускіх абразах ХVІІ ст. з іканаграфічнымі сюжэтамі: 
«Нараджэнне Маці Божай», «Уваскрэшанне – Сашэсце ў пекла» і інш. 
[7, іл. 33, 47, 64, 66]. 

Шмат якія даследчыкі, што працавалі на тэрыторыі Беларусі ў канцы 
ХІХ – пачатку ХХ ст., адзначалі, што галаўныя ўборы ручніковага тыпу 
з’яўляюцца характэрнай асаблівасцю касцюма беларускіх жанчын, і 
больш амаль нідзе не сустракаюцца. Некаторыя з іх зрабілі каштоўныя 
для нас фатаграфіі беларусак у наметках [10, іл. 13–18; 12, с. 481, 482, 
490; 1, с. 73–75, 144–145, 188–190, 202–203, 238–239, 244, 256, 258–260, 
262–264, 270–271, 296–297, 305–306, 394, 400, 420–422, 425–426, 429–
430; 11, укл. іл. 2, 3, 10–13], але ніхто не пакінуў ніводнага дакладнага 
апісання спосабу завівання гэтага галаўнога ўбору.  

У музеях Беларусі, якія ствараліся ў асноўным у савецкі перыяд, 
разам з іншымі прадметамі беларускага народнага адзення захоўваецца 
значная колькасць наметак, але інфармацыя пра спосабы іх нашэння 
адсутнічае. Страчанымі бываюць і дадатковыя састаўныя часткі гэтых 
складаных жаночых галаўных убораў, што робіць праблематычным 
аднаўленне сапраўдных мастацка-пластычных адметнасцей лакальных 
варыянтаў беларускага жаночага касцюма. А гэта неабходна пры 
экспанаванні традыцыйных строяў у музейных умовах, прэзентацыі ў 
альбомных выданнях, а таксама пры стварэнні іх сцэнічных варыянтаў.  

Між тым, як паказалі нашы палявыя даследаванні, у канцы ХХ – 
пачатку ХХІ ст. яшчэ можна было сустрэць інфармантаў, якія памяталі 
мясцовыя спосабы завівання наметак. Звычайна гэта былі жанчыны ста-
лага ўзросту, якія самі ўдзельнічалі або былі сведкамі вясельнага абраду 
апранання маладой, некаторыя бачылі старых бабуль у такім галаўным 
уборы. З іх дапамогай былі зафіксаваны і адноўлены некаторыя адмы-
словыя спосабы стварэння традыцыйных прычосак і галаўных убораў у 
Лунінецкім, Кобрынскім, Драгічынскім, Жабінкаўскім, Маларыцкім, 
Ганцавіцкім раёнах Брэсцкай вобласці, Лельчыцкім раёне Гомельскай 
вобласці, Слуцкім і Бярэзінскім раёнах Мінскай вобласці. Атрыманыя 
звесткі і навыкі далі падставы для пашырэння меж даследавання і рэ-
канструкцыі розных спосабаў нашэння жаночых галаўных убораў руч-



320 

ніковага тыпу паводле іншых крыніц – фотаздымкаў, этнаграфічных 
апісанняў і замалёвак, зробленых у другой палавіне ХІХ – пачатку 
ХХ ст.  

Вельмі каштоўныя матэрыялы для вывучэння і рэканструкцыі бела-
рускага традыцыйнага касцюма, у тым ліку і жаночых галаўных убораў, 
былі выяўлены намі ў зборах розных музеяў Беларусі і Расіі. Так, 
Расійскі этнаграфічны музей (РЭМ) і Музей антрапалогіі і этнаграфіі 
імя Пятра Вялікага (Кунсткамера) Расійскаай акадэміі навук (МАЭ), 
што знаходзяцца ў горадзе Санкт-Пецярбургу, змяшчаюць прадметы 
традыцыйнага беларускага касцюма, сабраныя ў канцы ХІХ – пачатку 
ХХ ст. віднымі этнографамі таго часу – Е. Р. Раманавым, А. А. Мілер, 
А. К. Сержпутоўскім і інш. Асаблівая каштоўнасць гэтых матэрыялаў 
для нашага даследавання заключаецца ў тым, што некаторыя жаночыя 
галаўныя ўборы захоўваюцца ў фондах названых музеяў у неразабра-
ным выглядзе, што дало магчымасць найбольш дакладна рэканструя-
ваць спосабы іх стварэння і нашэння, а архіўныя запісы і фатаграфіі 
дапамаглі ўдакладніць месца іх бытавання.  

Напрыклад, паводле музейнага прадмету са збору РЭМ (Кал. № 8762-
12158/1,2), які ўяўляе сабой тонкую, туга накрухмаленую наметку, што 
захоўваецца ў сабраным выглядзе і паходзіць з тэрыторыі Беларусі, нам 
удалося рэканструяваць спосаб яе завівання, а па фатаграфіях Дзмітрыя 
Георгіеўскага ўдакладніць месца былога бытавання гэтага галаўнога 
ўбору (ім аказалася Піншчына). Реканструяваны спосаб нашэння галаў-
нога ўбору быў апублікаваны ў «Традыцыйнай мастацкай культуры 
беларусаў» [2, с. 666–667]. Ён зацікавіў жанчын з в. Пінкавічы Пінскага 
р-на Брэсцкай вобл. – удзельніц фальклорнага гурта «Крыніцы». 
У кожнай з іх захоўвалася бабуліна або матуліна наметка, але завіваць 
яе ніхто ўжо не ўмеў. Паездка ў Пінкавічы і правядзенне аўтарам 
дадзенага артыкула майстар-класа для ўдзельніц гурта «Крыніцы» 
вярнула ім страчаныя веды. А выкарыстанне завітых наметак падчас іх 
фальклорных выступленняў і правядзення традыцыйных абрадаў надало 
іх касцюмам яскравы мясцовы каларыт. Візіт у Пінкавічы меў і іншы 
плён: быў сабраны новы каштоўны навуковы матэрыял пра трады-
цыйнае адзенне і звычаі жыхароў гэтай вёскі, а для музейнай калекцыі 
аддзела старажытнай культуры Інстытута мастацтвазнаўства, этнаграфіі 
і фальклору імя Кандрата Крапівы НАН Беларусі была перададзена 
аўтэнтычная наметка, вырабленая ў пачатку ХХ ст. Яна завяршыла 
жаночы строй Піншчыны, астатнія прадметы якога ўжо знаходзіліся ў 
музейным зборы аддзела. Гэта дало магчымасць прадставіць пінскі 
строй у музейнай экспазіцыі і адлюстраваць у альбоме, прысвечаным 
традыцыйнаму беларускаму адзенню [3, с. 92–93, 96–97, 100]. 

Звесткі, атрыманыя намі падчас палявых даследаванняў, артэфакты з 
музейных калекцый, архіўныя фатаграфіі, якія выкарыстоўваліся ў по-
шуках страчанай матэрыяльнай і нематэрыяльнай спадчыны, дапамаглі 

ўдакладніць раней зробленыя рэканструкцыі лакальных варыянтаў 
беларускага традыцыйнага касцюма, створаныя на падставе фрагмен-
тарных дадзеных і славесных апісанняў, і нават аднавіць асобныя стра-
чаныя строі, надаць ім новае жыццё і прэзентаваць у навуковых і 
альбомных выданнях. Так атрымалася з жаночымі касцюмамі Тураў-
шчыны, дзе яшчэ ў пачатку ХХ ст. выкарыстоўваліся вельмі цікавыя 
«рагатыя» галаўныя ўборы [5; 3, с. 182]. Аб’яднанне асобных звестак, 
атрыманых ад інфармантаў і сабраных у розных музеях Беларусі і Расіі, 
дазволіла цалкам аднавіць жаночы касцюм з адмысловым галаўным 
уборам, які бытаваў у наваколлі в. Церахоўкі (зараз у Добрушскім р-не 
Гомельскай вобл.) [6, с. 345; 3, с. 208]. Паводле фотаздымкаў 
В. К. Косткі быў рэканструяваны спосаб нашэння жаночага галаўнога 
ўбору з в. Званец Рагачоўскага павета Магілёўскай губерні, а дадаткова 
сабраны ў музеях Беларусі матэрыял па асобных частках жаночага 
адзення з тэрыторыі Рагачоўскага р-на Гомельскай вобл. дазволіў 
аднавіць увесь строй [4; 3, с. 218]. 

Як паказала практыка, даследаванні ў галіне нематэрыяльнай спад-
чыны ўносяць значны ўклад у справу вывучэння, захавання, прэзен-
тацыі і трансляцыі нацыянальных культурных каштоўнасцей. Трады-
цыйны касцюм – адзін з кірункаў такіх даследаванняў. Вынікі праве-
дзенай працы знаходзяць увасабленне ў музейнай, адукацыйнай і 
асветніцкай дзейнасці, выкарыстоўваюцца пры падрыхтоўцы альбом-
ных выданняў [3; 13, с. 30–31, 38–41, 44–45, 50–53, 60–61, 66–67,78–81], 
што садзейнічае павышэнню цікавасці да традыцыйнай культуры 
беларусаў, яе папулярызацыі і сучаснаму развіццю. 

